
SUĠĠERIMENTI 

Il-Kumitat għall-Iżvilupp jistieden lill-Kumitat għad-Drittijiet tan-Nisa u l-Ugwaljanza bejn 

is-Sessi, bħala l-Kumitat responsabbli, biex jinkorpora s-suġġerimenti li ġejjin fil-mozzjoni 

għal riżoluzzjoni tiegħu: 

1. Jinnota bi preokkupazzjoni kbira l-proporzjonijiet żbilanċjati bejn il-ġeneri f'diversi 

partijiet tad-dinja, speċjalment fiċ-Ċina u fl-Indja, fejn il-preferenza għall-ulied subien, u 

l-ġeneruċidju li jirriżulta,wasslu biex 'għebu' kważi 200 miljun mara; 

2. Jinnota li l-qerda tal-prattiki ta' selezzjoni tal-ġeneru hija proċess kumpless li jirrikjedi 

sensiela ta' approċċi u metodi interkonnessi, mill-istudju tal-kawżi oriġinarji u l-fatturi 

kulturali u soċjoekonomiċi li jikkaratterizzaw il-pajjiżi fejn teżisti l-preferenza tas-subien, 

għal kampanji favur id-drittijiet u l-istatus tal-bniet u tan-nisa, u l-introduzzjoni ta' liġijiet 

u regolamenti;  f'sens iktar wiesa', iqis li l-uniku mod sostenibbli biex jiġu evitati iktar 

żviluppi fil-prattiki tas-selezzjoni tal-ġeneru huwa li jiġi promoss il-valur tal-ġeneri f'kull 

soċjetà; 

3. Ifakkar li l-promozzjoni tal-ugwaljanza tal-ġeneri u l-emanċipazzjoni  hija wieħed mill-

Għanijiet ta' Żvilupp tal-Millenju u jisħaq li l-abbort fuq il-bażi tas-selezzjoni tal-ġeneri 

huwa theddida għall-kisba ta' din il-mira; 

4. Jisħaq fuq il-fatt li, skont diversi studji, l-iżbilanċ bejn il-ġeneri jista' jwassal għal żidiet 

fit-traffikar għal skopijiet ta' żwieġ u sfruttament sesswali, vjolenza kontra n-nisa, 

żwiġijiet ta' tfal, bikrija u sfurzati, u għall-HIV/AIDS u mard ieħor li jittieħed 

sesswalment, u għaldaqstant hu ta' theddida għall-istabilità u s-sigurtà tas-soċjetà; jitlob, 

għalhekk, li jiġu rieżaminati fil-fond il-konsegwenza possibbli taż-żieda eċċessiva u 

kontinwa fl-ammont ta' rġiel fuq is-saħħa, l-ekonomija u s-sigurtà; 

5. Jistieden lill-gvernijiet tal-pajjiżi msieħba jnaqqsu l-ispejjeż tal-kura tas-saħħa għat-

trattament tat-tfal, partikolarment il-bniet, li xi drabi jmutu minħabba l-kura ħażina jew 

inadegwata li jirċievu; 

6. Jiġbed l-attenzjoni lejn il-fatt li n-nuqqas ta' emanċipazzjoni tan-nisa u l-bniet, kif ukoll 

in-nuqqas ta' sforzi biex jinbidlu n-normi u l-istrutturi soċjali, għandhom effetti legali, 

etiċi, fuq is-saħħa u fuq id-drittijiet tal-bniedem u konsegwenzi potenzjalment serji għaż-

żmien twil li jagħmlu ħsara lis-soċjetajiet fejn dawn jiġu prattikati; 

7. Jitlob li l-UE tinkludi komponent b'saħħtu tal-ġeneri u enfasi fuq l-għoti tas-setgħa lin-

nisa fis-sħubijiiet u d-djalogi kollha tagħha mal-pajjiżi li qed jiżviluppaw, kif ġie ddikjarat 

fil-Kunsens Ewropew għall-Iżvilupp; iqis, barra minn hekk, li hemm bżonn li l-kunċett 

tal-ugwaljanza bejn il-ġeneri jiġi assimilat f'kull stadju tal-appoġġ baġitarju, fosthom billi 

jiġi promoss id-djalogu bejn l-assoċjazzjonijiet tan-nisa fil-pajjiżi li qed jiżviluppaw u billi 

jiġu introdotti indikaturi ddifferenzjati skont il-ġeneru; jenfasizza l-fatt li t-titjib fil-livelli 

ta' edukazzjoni, l-opportunitajiet ta' impjieg u s-servizzi tas-saħħa integrati għan-nisa, 

inklużi s-servizzi tal-kura tas-saħħa sesswali u riproduttiva għan-nisa, huwa ta' importanza 

vitali għall-ġlieda biex jinqerdu l-prattiki ta' selezzjoni skont il-ġeneru – mill-abbort sal-

infantiċidju – kif ukoll biex jinkiseb tkabbir ekonomiku  fuq livell ġenerali fil-pajjiżi li 

qed jiżviluppaw u jitnaqqas il-faqar; jissottolinja li l-għoti ta' setgħa lin-nisa u l-

involviment tal-irġiel huma elementi prinċipali fil-ġlieda kontra l-inugwaljanza tal-ġeneri 

u fil-promozzjoni tat-tibdil fl-imġiba u fis-soċjetà meħtieġa biex jinqerdu l-prattiki ta' 

selezzjoni skont il-ġeneru għaż-żmien twil;  

8. Jenfasizza li l-isforzi biex tiġi limitata s-selezzjoni tal-ġeneru m'għandhomx ixekklu jew 

jillimitaw id-dritt tan-nisa li jkollhom aċċess għal teknoloġiji u servizzi tas-saħħa sesswali 

u riproduttiva; 

9. Jenfasizza l-importanza li titfassal leġiżlazzjoni kontra s-selezzjoni skont il-ġeneru, li 

għandha tinkludi pakketti ta' protezzjoni soċjali għan-nisa, monitoraġġ aħjar tal-

implimentazzjoni tal-leġiżlazzjoni eżistenti u attenzjoni aktar b'saħħitha fuq il-kawżi 

kulturali u soċjoekonomiċi tal-fenomenu, sabiex tiġi trattata l-kwistjoni b'mod sostenibbli 

u olistiku, filwaqt li tiġi promossa l-ugwaljanza bejn il-ġeneri u titħeġġeġ il-

parteċipazzjoni attiva mis-soċjetà ċivili;  

10. Jistieden lill-UE u lill-pajjiżi msieħba jtejbu, permezz tal-kooperazzjoni għall-iżvilupp, il-

monitoraġġ u l-ġbir tad-data dwar il-proporzjonijiet tal-ġeneri fit-twelid, u jieħdu azzjoni 

immedjata biex jindirizzaw l-iżbilanċji possibbli; jitlob, f'dan ir-rigward, li jkun hemm 

kooperazzjoni aktar mill-qrib bejn l-UE, l-aġenziji tan-NU u s-sħab internazzjonali u l-

gvernijiet sħab l-oħra; 

11. Jenfasizza li kwalunkwe sforz legali jew politiku biex tiġi ġestita u limitata s-selezzjoni 

tal-ġeneru għandu wkoll jipproteġi d-dritt tan-nisa li jkollha aċċess għal teknoloġiji u 

servizzi tas-saħħa sesswali u riproduttiva, mingħajr il-ħtieġa tal-awtorizzazzjoni ta' 

żwieġhom; 

12. Jistieden lill-gvernijiet tal-pajjiżi sħab jiġġieldu kontra l-ġeneruċidju billi jistabbilixxu 

politiki realistiċi li jippromwovu n-nisa u r-rwol tagħhom fis-soċjetà ċivili u billi jħeġġu l-

edukazzjoni tan-nisa, u biex jiġġieldu kontra d-diskriminazzjoni tan-nisa, b'mod 

partikolari fis-settur tal-impjiegi; 

13. Jistieden lill-gvernijiet tal-pajjiżi sħab jikkooperaw f'livell internazzjonali biex jiġġieldu 

kontra l-frodi, il-korruzzjoni u t-traffikar tan-nisa; 

14. Jitlob li ssir analiżi dettaljata tar-raġunijiet finanzjarji u ekonomiċi sottostanti li 

jikkontribwixxu għall-prattiki ta' selezzjoni tal-ġeneru; jistieden, barra minn hekk, lill-

gvernijiet jindirizzaw il-piżijiet li jista' jkollhom il-familji u, għalhekk, iwasslu għall-

fenomenu taż-żieda eċċessiva fl-ammont ta' rġiel; 

15. Jistieden lill-organizzazzjonijiet tal-UE u dawk internazzjonali, lill-gvernijiet nazzjonali u 

lill-partijiet relevanti l-oħra jaħdmu flimkien biex jiżguraw aċċess għall-protezzjoni soċjali 

inklużiva, partikolarment fil-forma ta' pensjoni, saħħa jew assigurazzjoni tal-ħsad għal 

dawk il-persuni fil-pajjiżi li qed jiżviluppaw, sabiex jipprovdu protezzjoni ekonomika 

akbar lill-individwi kollha u jnaqqsu l-preferenza għall-irġiel;  

16. Jistieden lill-pajjiżi li jibbenefikaw mill-għajnuna għall-iżvilupp, partikolarment fejn il-

ġeneruċidju huwa problema maġġuri, jintrabtu li jeqirdu l-ġeneruċidju. 

